
XALQARO IQTISODIY KO‘RSATKICHLAR 
STATISTIKASIDAGI MUAMMOLAR

Ilmiy rahbar:
Babanazarova Sevara Abdinazarovna

Samarqand iqtisodiyot va servis instituti dotsenti, PhD
E-mail: Babanazarova_sevara@mail.ru

ORCID: 0009-0006-2750-1384

Annotatsiya: Maqolada xalqaro iqtisodiy ko‘rsatkichlar statistikasi shakllanishidagi muammolar tahlil qilinib, ularni bartaraf 
etish bo‘yicha takliflar ishlab chiqilgan. Xalqaro statistikada metodologik tafovutlar, ma’lumotlarning yetishmasligi, shaffoflik 
darajasining pastligi hamda norasmiy iqtisodiyotning kengligi kabi dolzarb muammolar mavjudligi aniqlangan. O‘zbekiston 
misolida milliy statistika tizimini xalqaro standartlarga moslashtirish, ochiqlikni oshirish va innovatsion texnologiyalarni 
joriy etish orqali xalqaro reytinglarni yaxshilash jarayoni yoritilgan. Tadqiqot natijalari xalqaro statistikani takomillashtirish, 
ma’lumotlarning aniqligi va ishonchliligini oshirish hamda global iqtisodiy jarayonlarni chuqur tahlil qilishga xizmat qiladi.

Kalit soʻzlar: globallashuv, xalqaro iqtisodiy ko‘rsatkichlar, statistika, metodologiya, shaffoflik, norasmiy iqtisodiyot, 
raqamlashtirish, barqaror rivojlanish.

Abstract: The article analyzes the problems in the formation of statistics on international economic indicators and 
develops proposals for their elimination. It is shown that there are urgent problems in international statistics, such as 
methodological differences, lack of data, transparency and the informal economy. The process of adapting the national 
statistical system to international standards, increasing openness and improving the rating by introducing innovative 
technologies is highlighted on the example of Uzbekistan. The results of the study will serve to improve international 
statistics, increase the accuracy and reliability of data, and provide a deeper analysis of global economic processes.

Key words: Globalization, international economic indicators, statistics, methodology, transparency, informal economy, 
digitalization, sustainable development.

Аннотация: В статье анализируются проблемы формирования статистики международных экономических 
показателей и разрабатываются предложения по их устранению. Было показано, что в международной статистике 
существуют такие актуальные проблемы, как методологические расхождения, нехватка данных, прозрачность и 
неформальная экономика. На примере Узбекистана был освещен процесс улучшения рейтинга за счет адаптации 
национальной статистической системы к международным стандартам, повышения прозрачности и внедрения 
инновационных технологий. Результаты исследования служат совершенствованию международной статистики, 
повышению точности и достоверности данных, а также более глубокому анализу глобальных экономических 
процессов.

Ключевые слова: Глобализация, международные экономические показатели, статистика, методология, 
прозрачность, неформальная экономика, цифровизация, устойчивое развитие.

Ro‘ziqulov Abduqahhor Ixtiyor o‘g‘li
Samarqand iqtisodiyot va servis instituti 
Iqtisodiyot fakulteti talabasi
ORCID: 0009-0006-2750-1384
E-mail: abquqahhorruziqulov@gmail.com

K I R I S H
Bugungi globallashuv davrida iqtisodiyot tobora murakkablashib, mamlakatlar o‘rtasidagi o‘zaro bog‘liqlik 

kuchayib bormoqda. Shunday sharoitda xalqaro iqtisodiy ko‘rsatkichlarning ahamiyati yanada ortmoqda. 
Ushbu ko‘rsatkichlar yordamida davlatlarning iqtisodiy qudrati baholanadi, mamlakatlar rivojlanish darajasi 
taqqoslanadi hamda xalqaro miqyosda iqtisodiy siyosat va qarorlar shakllantiriladi. Ayniqsa, xalqaro savdo, 
investitsiyalar, tashqi qarz, inflyatsiya va ishsizlik kabi omillar jahon xo‘jaligi jarayonlarini tahlil etishda muhim 
manba sifatida xizmat qiladi.

Biroq xalqaro statistikani shakllantirishda qator muammolar mavjud. Avvalo, turli mamlakatlar o‘z iqtisodiy 
ko‘rsatkichlarini hisoblashda har xil metodologiyalardan foydalanadi, bu esa natijalarni o‘zaro taqqoslashni 
qiyinlashtiradi. Masalan, ishsizlik yoki qashshoqlik darajasining talqini mamlakatlar kesimida sezilarli farq qiladi. 
Ikkinchi tomondan, ayrim davlatlarda statistik ma’lumotlar yetarli darajada to‘planmaydi yoki siyosiy hamda 
iqtisodiy manfaatlardan kelib chiqib to‘liq aks ettirilmaydi. Natijada xalqaro miqyosda iqtisodiy jarayonlarni 
haqqoniy tahlil qilish imkoniyati cheklanadi.

Shuningdek, tashqi omillar ham statistik ko‘rsatkichlarga sezilarli ta’sir ko‘rsatadi. Masalan, pandemiya, 
global iqtisodiy inqirozlar yoki geosiyosiy ziddiyatlar tufayli ko‘plab mamlakatlarda iqtisodiy natijalar keskin 
o‘zgarib ketdi. Valyuta kurslarining tebranishi, norasmiy iqtisodiyotning keng qamrovi hamda yirik transmilliy 
kompaniyalar faoliyatini to‘liq hisobga olishdagi qiyinchiliklar xalqaro statistikadagi eng dolzarb muammolardan 
biridir.

Mazkur maqolaning maqsadi — xalqaro iqtisodiy ko‘rsatkichlar statistikasi shakllanishida uchraydigan 
muammolarni tahlil qilish va ularni bartaraf etish bo‘yicha amaliy takliflar ishlab chiqishdan iboratdir. Quyidagi 
takliflar shu yo‘nalishda ko‘rib chiqilishi mumkin:

1. Xalqaro iqtisodiy ko‘rsatkichlarning nazariy va amaliy ahamiyatini yoritish.
2. Xalqaro statistik tizimdagi metodologik va amaliy muammolarni aniqlash.
3. Turli xalqaro tashkilotlarning yondashuvlarini tahlil va taqqoslash.
4. Aniqlangan muammolarni bartaraf etishning samarali yo‘llarini ishlab chiqish.
Maqolaning obyekti — xalqaro iqtisodiy ko‘rsatkichlar statistikasi, predmeti esa ularning shakllanishi, 

hisoblash metodlari va amaliyotda mavjud muammolardan iborat.
Mavzuning dolzarbligi shundaki, xalqaro iqtisodiy ko‘rsatkichlarsiz global iqtisodiy jarayonlarni chuqur tahlil 

qilish, mamlakatlarning rivojlanish darajasini baholash hamda strategik qarorlarni qabul qilish imkonsizdir. Shu 
sababli xalqaro statistikani takomillashtirish va mavjud muammolarni bartaraf etish masalasi bugungi kunda 
nafaqat alohida davlatlar, balki butun jahon hamjamiyati uchun ham muhim ahamiyat kasb etadi.

M A V Z U G A  O I D  A D A B I Y O T L A R  S H A R H I
Xalqaro iqtisodiy ko‘rsatkichlarni o‘rganish global tadqiqotlarning muhim yo‘nalishi hisoblanadi, chunki bu 

ko‘rsatkichlar mamlakatlar miqyosida o‘sish, barqarorlik va rivojlanishni baholash uchun asos bo‘lib xizmat 
qiladi. Jahon banki yalpi ichki mahsulot (YaIM), qashshoqlik, savdo va tengsizlik bo‘yicha keng qamrovli 
global ma’lumotlar to‘plamini shakllantiradi, bu esa turli iqtisodiyotlarning ko‘rsatkichlarini solishtirish imkonini 
beradi. Xalqaro Valyuta Jamg‘armasi (XVJ) esa to‘lov balansi, valyuta kurslari va tashqi qarz darajalari kabi 
makroiqtisodiy ko‘rsatkichlar bo‘yicha batafsil statistik ma’lumotlarni taqdim etadi. Ushbu ma’lumotlar to‘plamlari 
moliyaviy barqarorlikni ta’minlash amaliyoti uchun muhim bo‘lishiga qaramay, ayrim hollarda uslubiy tafovutlar 
tufayli qarama-qarshiliklarga olib keladi1.

Birlashgan Millatlar Tashkilotining Savdo va Taraqqiyot Konferensiyasi (UNCTAD) jahon savdosi va 
investitsiyalari bo‘yicha keng qamrovli statistik ma’lumotlarni e’lon qiladi. Uning hisobotlarida to‘g‘ridan-to‘g‘ri 
xorijiy investitsiyalar oqimidagi o‘zgarishlar, transmilliy korporatsiyalarning roli hamda global qiymat zanjirlarining 
kengayishi alohida ta’kidlanadi. Iqtisodiy hamkorlik va taraqqiyot tashkiloti (OECD) ham, ayniqsa, unumdorlik, 
innovatsiyalar va daromadlarni taqsimlash sohalarida katta hissa qo‘shgan, biroq uning ma’lumotlari asosan 
ilg‘or iqtisodiyotlarga yo‘naltirilgani sababli global taqqoslashni qiyinlashtiradi2.

Tadqiqotchilar xalqaro statistika va nazariya o‘rtasidagi uzviy bog‘liqlikni o‘rnatish ustida izlanishlar olib 
bormoqdalar. Masalan, xalqaro savdo modellari natijalarida yig‘ma o‘lchovlar ba’zan mamlakatlar ichidagi 
tengsizlikni yashirishi mumkin, uzoq muddatli iqtisodiy qayta qurish jarayonlari esa rivojlanayotgan hududlar 
uchun izchil vaqt qatorlarini shakllantirishni murakkablashtiradi. Bu muammo, ayniqsa, tarixiy davrlar kesimida 
YaIMni solishtirganda yaqqol seziladi, chunki ma’lumotlardagi bo‘shliqlar va uslubiy tafovutlar tahlil natijalarini 
buzishi mumkin3.

1	  World Bank.  2023 . World Development Indicators. Washington, DC.
2	  OECD.  2021 . OECD Statistics Database. Paris: OECD Publishing.
3	  Maddison, A.  2003 . The World Economy: Historical Statistics. OECD.

O‘zbekiston va boshqa rivojlanayotgan iqtisodiyotlar misolida milliy statistika idoralari o‘z hisobot tizimlarini 
Milliy hisoblar tizimi (SNA) kabi xalqaro standartlarga moslashtirish yo‘lida izchil ishlar olib bormoqda. Biroq 
norasmiy iqtisodiyotni o‘lchash va xalqaro miqyosda taqqoslanadigan ko‘rsatkichlarni shakllantirishda hanuz 
qiyinchiliklar mavjud.

Xalqaro iqtisodiy ko‘rsatkichlarni statistik tahlil qilishda korrelyatsiya ellipsi muhim vosita sifatida qo‘llaniladi. 
Ushbu egri chiziq ikki yoki undan ortiq o‘zgaruvchilar o‘rtasidagi bog‘liqlikni vizual tarzda ifodalaydi. Masalan, 
mamlakatlarda xorijiy investitsiyalar hajmi bilan YaIM o‘sish sur’ati o‘rtasidagi munosabatni tahlil qilganda, ellips 
shaklining cho‘zilganligi ularning o‘zaro bog‘liqligi darajasini bildiradi. Agar ellips yuqoriga cho‘zilgan bo‘lsa — 
ijobiy bog‘liqlik, pastga cho‘zilgan bo‘lsa — salbiy bog‘liqlik mavjudligini ko‘rsatadi. Shu tariqa, korrelyatsiya 
ellipsi xalqaro iqtisodiy jarayonlarning murakkab munosabatlarini soddalashtirilgan grafik ko‘rinishda tahlil qilish 
imkonini beradi.

T A D Q I Q O T  M E T O D O L O G I YA S I
Tadqiqotda xalqaro iqtisodiy ko‘rsatkichlar, xususan Jahon bankining “Statistika faoliyati samaradorligi 

indeksi” ma’lumotlari asos sifatida olindi. Metodologiyada taqqoslash va dinamik tahlil usullari qo‘llanilib, 
O‘zbekistonning reytingdagi o‘rni boshqa davlatlar bilan solishtirildi. Shuningdek, grafik va jadval shaklidagi 
statistik materiallar tahlilni yanada aniqroq hamda tushunarliroq qilish uchun qo‘llanildi.

T A H L I L  V A  N A T I J A L A R
So‘nggi yillarda globallashuv jarayonlarining jadallashuvi milliy statistika tizimlari samaradorligini baholashni 

xalqaro miqyosda yanada muhim ahamiyat kasb etmoqda. Raqamli texnologiyalar va ochiq ma’lumotlar siyosati 
sharoitida har bir davlatning statistik ma’lumotlarni ishlab chiqish, tahlil qilish va jamoatchilikka yetkazish 
salohiyati uning iqtisodiy rivojlanish darajasini belgilovchi asosiy omillardan biriga aylandi (1-jadval).

1-jadval. Jahon bankining “Statistika faoliyati samaradorligi indeksi”da O‘zbekiston 
Mamlakat Oʻrin Ball

Daniya 1 95.3
Finlandiya 2 95.1
Polsha 3 94.7
Shvetsiya 4 94.4
Ispaniya 5 94.3
... ... ...
Moldova 44 86.1
Armaniston 48 85.0
Rossiya Federatsiyasi 52 82.9
O‘zbekiston 62 80.3
Qozog‘iston 65 79.8
Qirgʻiziston Respublikasi 74 76.8
Tojikiston 163 48.6
Turkmaniston 186 30.7

Manba: “Ushbu ma’lumotlar O‘zbekiston Respublikasi Prezidenti huzuridagi Statistika bosh boshqarmasining 
rasmiy sayti asosida tuzilgan.4

Jahon banki mamlakatlarning statistik salohiyatini tahlil qilish va baholash maqsadida yangilangan uslubiyot 
asosida ishlab chiqqan “Statistika faoliyati samaradorligi indeksi” (Statistical Performance Indicators)ning 2023-
yilgi natijalarini keng jamoatchilik e’tiboriga taqdim etdi.

O‘zbekiston ushbu xalqaro reytingda 80,3 ball natija bilan dunyoning 217 ta mamlakati orasida 62-o‘rinni 
egalladi. Shu bilan birga, indeksda barcha MDH mamlakatlari ishtirok etgan bo‘lib, 2023-yil yakunlariga ko‘ra 
O‘zbekiston MDH mamlakatlari orasida 4-o‘ringa ko‘tarilgan.

Mazkur indeks mamlakatning statistik salohiyati, erishilgan yutuqlari hamda milliy statistika tizimini 
rivojlantirish yo‘lida amalga oshirilayotgan islohotlar natijalarini aks ettiradi.

4	  https://stat.uz/uz/matbuot-markazi/qo-mita-yangiliklar/58365-jahon-bankining-statistika-faoliyati-samaradorligi-indeksi 

Xususan, 2023-yil yakunlariga ko‘ra O‘zbekistonning “Statistika faoliyati samaradorligi indeksi”da 62-o‘ringa 
ko‘tarilishiga quyidagi omillar sabab bo‘lgan:

– Milliy statistika tizimida sifatni boshqarishning ilg‘or uslublari — GSBPM (Generic Statistical Business 
Process Model) va GSIM (Generic Statistical Information Model) tizimlarining joriy etilishi;

– BMT Barqaror rivojlanish maqsadlari (SDGs) global indikatorlari asosida Milliy barqaror rivojlanish 
maqsadlari indikatorlarini shakllantirish va ularni muntazam e’lon qilib borish;

– Milliy va xorijiy foydalanuvchilar uchun rasmiy statistik ma’lumotlarning yuqori darajadagi ochiqligi va 
shaffofligini ta’minlash, jumladan, respublikaning ijtimoiy-iqtisodiy rivojlanish ko‘rsatkichlarini xalqaro statistik 
to‘plamlar va ma’lumotlar bazalarida muntazam yoritib boorish (1-rasm).

1-rasm. O‘zbekiston Statistika faoliyati samaradorligi indeksidagi natijalari
Manba: “Ushbu ma’lumotlar O‘zbekiston Respublikasi Prezidenti huzuridagi Statistika bosh boshqarmasining 

rasmiy sayti asosida tuzilgan.5

O‘zbekistonning “Statistika faoliyati samaradorligi indeksi” bo‘yicha ko‘rsatkichlari yillar davomida barqaror 
o‘sish tendensiyasini namoyon qilmoqda. 2016-yilda mamlakat 151-o‘rinni egallab, 36,7 ball to‘plagan 
bo‘lsa, keyingi yillarda bosqichma-bosqich yuksalish kuzatildi. 2019-yilgacha o‘sish sur’atlari nisbatan sekin 
kechgan bo‘lsa-da, 2020-yilda O‘zbekiston 124-o‘rindan 80-o‘ringa keskin ko‘tarildi. Bu jarayon milliy statistika 
tizimida sifatni boshqarish mexanizmlarining joriy etilishi, xalqaro metodologiyalarni amaliyotga tatbiq etish va 
ma’lumotlar bazasining kengayishi bilan izohlanadi. Keyingi yillarda ham natijalar mustahkamlanib, 2023-yilga 
kelib O‘zbekiston 62-o‘ringa chiqdi va 80,3 ball to‘plab, ilgari erishilgan natijalarni deyarli ikki baravar oshirdi.

Mazkur o‘sish mamlakatda statistika sohasining shaffofligi, ochiqligi va xalqaro standartlarga mosligini 
ta’minlash borasida olib borilgan islohotlar samarasi hisoblanadi. Shu bilan birga, tahlil shuni ko‘rsatadiki, 
ayrim yillarda — masalan, 2021–2022-yillarda — reytingdagi o‘rinning vaqtincha pasayishi kuzatilgan. Bu 
holat, ehtimol, ma’lumotlarning tezkor taqdim etilmagani yoki xalqaro metodologiyalarni to‘liq joriy qilishdagi 
kechikishlar bilan bog‘liq bo‘lgan. Shunga qaramay, umumiy tendensiya ijobiy bo‘lib, O‘zbekiston MDH 
mamlakatlari orasida yetakchi o‘rinlardan birini egallagan.

X U L O S A  V A  T A K L I F L A R
Xalqaro iqtisodiy ko‘rsatkichlar statistikasi tahlili shuni ko‘rsatadiki, bu ko‘rsatkichlar nafaqat mamlakatlarning 

iqtisodiy o‘sish sur’atlarini, balki ularning ijtimoiy barqarorligi va global raqobatbardoshligini ham baholashda 
muhim mezon sifatida qaraladi. Shu bilan birga, xalqaro tashkilotlar amaliyoti shuni ko‘rsatadiki, turli mamlakatlar 
o‘rtasida ma’lumotlarni yig‘ish, qayta ishlash va taqdim etish usullarida sezilarli farqlar mavjud. Bu esa iqtisodiy 
taqqoslashlarda muayyan cheklovlarni yuzaga keltiradi. Ayniqsa, rivojlanayotgan davlatlarda statistik bazaning 
to‘liqligi, shaffofligi va muntazam yangilanishi masalalari dolzarb bo‘lib qolmoqda.

O‘zbekiston tajribasi shuni tasdiqlaydiki, milliy statistika tizimini xalqaro standartlarga moslashtirish, sifatni 
boshqarish mexanizmlarini joriy etish, barqaror rivojlanish indikatorlarini tizimli e’lon qilish va ochiqlikni oshirish 

5	 https://stat.uz/uz/matbuot-markazi/qo-mita-yangiliklar/58365-jahon-bankining-statistika-faoliyati-samaradorligi-indeksi 

yo‘nalishidagi islohotlar mamlakatning xalqaro reytinglardagi o‘rnini mustahkamlashga xizmat qilmoqda. Shu 
bilan birga, norasmiy iqtisodiyot hajmini to‘liq qamrab olish, ayrim ko‘rsatkichlarning ishonchliligini oshirish va 
xalqaro ma’lumotlar bazalari bilan integratsiyani kuchaytirish zarurati saqlanib qolmoqda.

Xalqaro iqtisodiy ko‘rsatkichlar statistikasi zamonaviy global iqtisodiyotni tahlil qilishda hamda milliy 
iqtisodiy siyosatni shakllantirishda strategik ahamiyatga ega. Ushbu sohada mavjud muammolarni bartaraf 
etish, yangi metodologik yondashuvlarni joriy etish va xalqaro hamkorlikni rivojlantirish orqali ko‘rsatkichlarning 
aniqligi, ishonchliligi va qamrovi yanada kengayadi. Natijada mamlakatlarning iqtisodiy salohiyatini haqqoniy 
baholash va barqaror rivojlanish maqsadlariga erishish jarayoni sezilarli darajada samaraliroq bo‘ladi.

Takliflar:
Metodologiyalarni uyg‘unlashtirish: Jahon banki, XVJ, OECD va BMT kabi xalqaro tashkilotlar tomonidan 

qo‘llanilayotgan metodologiyalarni uyg‘unlashtirish zarur. Bu yondashuv mamlakatlar o‘rtasida natijalarni 
solishtirish imkonini kengaytiradi va ularning ishonchliligini oshiradi.

Ochiqlikni kuchaytirish: Milliy statistika organlari ma’lumotlarni keng jamoatchilik uchun ochiq shaklda 
taqdim etishi, ularni xalqaro ma’lumotlar bazalari bilan uyg‘unlashtirishi lozim.

Norasmiy iqtisodiyotni hisobga olish: Norasmiy iqtisodiy faoliyatni o‘lchash mexanizmlarini takomillashtirish, 
soliq ma’lumotlari integratsiyasi, raqamli kuzatuv tizimlari va alternativ baholash usullarini keng joriy etish kerak.

Texnologik modernizatsiya: Katta ma’lumotlar (Big Data), sun’iy intellekt va blokcheyn texnologiyalaridan 
foydalanish statistik jarayonlarni tezkor, aniq va ishonchli qiladi.

Mutaxassislar malakasini oshirish: Milliy statistika tizimida faoliyat yurituvchi mutaxassislarning malakasini 
xalqaro standartlarga mos ravishda muntazam oshirish, yangi metodologiyalarni o‘zlashtirish va islohotlarni 
samarali amalga oshirish zarur.

Global hamkorlikni kengaytirish: Rivojlanayotgan mamlakatlarni texnik yordam bilan qo‘llab-quvvatlash, 
statistika infratuzilmasini rivojlantirish va tajriba almashish mexanizmlarini kuchaytirish global statistik tizimning 
uyg‘unlashuviga xizmat qiladi.

Barqaror rivojlanish maqsadlari bilan uyg‘unlashuv: Milliy ko‘rsatkichlarni BMTning Barqaror rivojlanish 
maqsadlari (SDGs) indikatorlari bilan uyg‘unlashtirish, ularni muntazam kuzatish va xalqaro hisobotlarga kiritish 
O‘zbekistonning global iqtisodiy obro‘sini oshiradi.

Ushbu takliflarni izchil amalga oshirish xalqaro iqtisodiy statistikaning samaradorligini oshiradi, 
ko‘rsatkichlarning ishonchliligini ta’minlaydi hamda global iqtisodiy integratsiyani chuqurlashtiradi.

